
Azərbaycan. - 2024.- 22 may. - № 106. - S. 6. 

 

Bütün yollar türk dünyasında birləşir 
 

Bu yolların mərkəz ölkəsi isə Azərbaycandır 

 

Rüstəm Kamal 

 

Qərb-Şərq bloku arasında gedən ciddi siyasi, iqtisadi və hərbi rəqabətdə gərginlik artmaqda 

davam edir. Xüsusilə Çinin dünyaya genişlənmək siyasəti Qərb tərəfindən qısqanclıqla qarşılanır. 

 

Dəfələrlə qeyd olunduğu kimi, Qərbi ən çox rahatsız edən Çinin "Bir kəmər, bir yol" layihəsidir. Bu 

qlobal layihə 150 ölkəni və dünya əhalisinin 60 faizini əhatə edir. ÇXR bu layihəyə trilyonlarla dollar 

investisiya yatırmaq niyyətindədir. Təbii ki, bu qədər vəsait boş yerə xərclənmir. Bu, ÇXR-nin dünya 

iqtisadiyyatında bir nömrə olmaq iddiasından qaynaqlanır. Yəni Asiya nəhəngi uzunmüddətli məqsədlərinə 

nail olmaq üçün xəsislik etmir. O, bu vəsait hesabına müxtəlif ölkələrdə su və quru yolların üzərində nəhəng 

infrastruktur layihələri icra edib. Proses indi də davam edir.  

Qərb bloku Çinin bu siyasi ambisiyalarını cilovlamaq üçün müxtəlif üsullardan istifadə edir və həmin 

üsullardan ən geniş tətbiq olunanı sanksiyalardır. Məsələn, Rusiya-Ukrayna müharibəsindən sonra şimal 

qonşumuz Avropaya gedən marşrutlardan məhrum olub. Üstəlik, özünün əsas gəlir mənbəyi olan neft və 

qazın Avropa bazarına satışı imkanlarını itirib. Nəticədə indi Rusiya dünya bazarına çıxmaq üçün yeni 

yollar axtarır. Və bütün bunlar sanksiyaların nəticələridir.  

Məlumdur ki, Ermənistan Zəngəzur dəhlizinin açılması ilə bağlı hələ fikirləşir. Amma artıq İran 

bunun əvəzində öz ərazisindən keçən "Araz dəhlizi" deyilən marşrutun açılmasına razılıq verib. Ermənistan 

bundan qıcıqlansa da, ciddi müqavimət də göstərmir. Ona görə ki, Ermənistanın İrandan iqtisadi və siyasi 

asılılığı çoxdur. İki-üç il əvvəl İran özünün və ərazisindən keçən tranzit yüklərin Ermənistan və Gürcüstan 

üzərindən Avropaya daşımaq barədə niyyətini bəyan etmişdi. Ancaq bu istək baş tutmadı. Məlum oldu ki, 

Ermənistanın avtomobil yolları beynəlxalq tranzit daşımaları üçün yararlı deyil. Beləliklə, həmin marşrutun 

ölkəmizdən keçməsi barədə anlaşma sənədi imzalandı.  

Məlum olduğu kimi, son dövrlər Hindistan iqtisadiyyatı dinamik inkişaf edir. Güzəştli vergi şərtləri 

və ucuz işçi qüvvəsi Qərb kapitalının bu ölkəyə ayaq açmasına səbəb olub. Üstəlik, Hindistan bir çox 

iqtisadi islahat aparıb ki, bu da xarici və daxili investisiya qoyuluşunu sürətləndirib. Onu da vurğulayaq ki, 

Hindistan əhalinin sayına görə Çini ötüb və deməli, o həm də nəhəng istehlakçı ölkədir.  

Çin kimi Hindistan da dünya bazarına çıxmaq üçün yeni marşrutların əldə edilməsinə maraq göstərir. 

Özü də təkcə maraq göstərmir, həm də istəyir ki, bu marşrutlar onun nəzarəti altında olsun. Belə imkan əldə 

etməyin ən asan yolu isə marşruta investisiya qoymaqdır. Mətbuatda yayılan informasiyalara görə, 

Hindistan İranla Çabahar limanını idarə etmək üçün 10 il müddətinə qüvvədə olacaq mühüm bir sənəd 

imzalayıb. Bu o deməkdir ki, məlum məsələdə bizə qarşı olan Hindistan Azərbaycanla əməkdaşlıq etməyə 

məcburdur. Belə ki, yeni ticarət marşrutu Hindistanın İran və Fars körfəzi ölkələri ilə ticarətini xeyli 

asanlaşdırsa da, əsas hədəfi Azərbaycanın açar ölkə olduğu "Şimal-Cənub nəqliyyat dəhlizi"nə 

qoşulmaqdır. Çünki məqsədi öz yüklərini Rusiya və Avropa bazarına çıxarmaqdır.  

Onu da bildirək ki, "Şimal-Cənub nəqliyyat marşrutu" həm ölkəmiz, həm də dünya üçün Şərq-Qərb 

marşrutu qədər əhəmiyyətlidir. Bu dəhliz Rusiya, Şimal Avropa, İran, Hindistan və Fars körfəzi vasitəsi ilə 

Yaxın Şərq ölkələri arasında ticarətin inkişafına töhfə verir. İndi həmin nəqliyyat dəhlizinin davamı kimi 

yeni bir nəqliyyat marşrutu yaranıb. Bu, İranla Gürcüstan arasında Fars körfəzi və Qara dəniz limanlarını 

birləşdirən marşrutdur. Öncə onu qeyd edək ki, Ermənistan bu marşrutun onun üzərindən keçməsi üçün çox 

çalışdı. Hətta baş nazir Nikol Paşinyan bunun üçün İrana və Gürcüstana xüsusi səfərlər də etdi. Ancaq 

istəyinə nail ola bilmədi. Çünki Ermənistanın yol-nəqliyyat infrastrukturu Azərbaycanla müqayisəedilməz 

dərəcədədir. 

Qərbin Orta dəhlizə alternativ olaraq yaratdığı "Hindistan-Yaxın Şərq-Avropa İqtisadi Dəhlizi" 

(İMEC) ideyası da istənilən nəticəni verməyəcək. Çünki bu marşrut yaradılarkən Türkiyə faktoru nəzərə 

alınmayıb. Daha doğrusu, qəsdən Türkiyə bu nəhəng layihədən kənarda saxlanılıb. Halbuki bu marşrutun 

Türkiyə üzərindən keçməsi iqtisadi baxımdan ən düzgün qərar olardı. 

Türkiyənin Qərbin bu gedişinə həmləsi də gecikmədi. Prezident Rəcəb Tayyib Ərdoğanın İraqa səfəri 

zamanı "Kalkınma yolu" ("İnkişaf yolu") marşrutu ilə bağlı müqavilə imzalandı. Yeni müqavilə İMEC-nin 

iqtisadi dəyərinə böyük zərbədir. Belə ki, İraqın Bəsrə limanından başlanan və Türkiyədən keçən 1200 

kilometrlik marşrut iqtisadi cəhətdən Avropaya və əksinə, yük daşımaq üçün İMEC-dən daha sərfəlidir. 



Üstəlik, bu yolun istismara verilməsi üçün az vəsait və qısa vaxt lazımdır. Yeri gəlmişkən, qeyd edək ki, 

layihəyə Birləşmiş Ərəb Əmirlikləri və Qətər də qoşulub. Ümumiyyətlə, dünya ticarətində önəmli marşrut 

olacaq sənədi hələlik 4 ölkə imzalayıb.  

Beləliklə, görünən odur ki, yeni dünya düzənində türk dövlətləri qlobal miqyasda beynəlxalq ticarət 

yolları üzərində söz sahibinə çevrilirlər. Antik tarixdə "Bütün yollar Romada birləşir" deyimi vardı. İndi 

isə inamla demək olar ki, bütün yollar türk dünyasında birləşir. Bu yolların mərkəz ölkəsi isə 

Azərbaycandır.  


